
1. SARRERA. SUBIRANOTASUNAREN KONTZEPTUA

Estatu terminoa nahiko konplexua da definitzeko, ikuspuntu ezberdinetatik aztertu daitekeelarik; ikuspuntu horien artean, gaur egun bi nagusitzen dira: Estatua fenomeno sozial eta politiko bezala ulertuta, eta Estatua fenomeno juridiko bezala ulertuta.


Estatua fenomeno sozial eta politikoa dela esatean, Estatua azalera geografiko bat bezala eratzen dela esaten da, Estatua da muga geografiko batzuen barruan sortzen den entitatea. Muga geografiko eta lurraldeetaz hitz egiteko orduan, hauen barne sartzen dira lur, itsas eta aire espazioak.


Estatua fenomeno sozial bezala ulertzen denean, ezinbestekoa da ere naziotasunaren lokarri juridikoaren bidez Estatuari lotuta dagoen herritar talde bat egotea. Beharrezkoa izango da ere gobernu bat egotea, izaera politikoa duen heinean. Gobernu honek botereen instituzionalizazioa gauzatu, eta aipatu dugun komunitatea (herritar taldea) ordezkatu, eta horiengan boterea egikarituko du.


Estatua fenomeno juridiko bezala aztertzen badugu, giza-kolektibitate baten existentzia suposatzen du, politikoki lurralde jakin batera lotuta dagoena, eta bertan antolatua agertzen dena.


Zerk bihurtzen du Estatua entitate berezia? Aipatu dugun kolektibitate hau atzerriko inongo botere edo autoritateren menpe ez dagoela, hau da, subiranoa dela. Subiranotasunak bi adierazpen ditu: kanpora begira, beste Estatu eta nazioarteko subjektuekin harremanak izateko ahalmena; barrura begira, lurralde bakoitzean Estatuko botereen egikaritza osoa eta esklusiboa izango dela.


Orain aipatu ditugun bi ikuspuntu hauek kontutan izanda, aipatuko dugu nola definitu daitekeen gaurko ordenamenduan Estatua: lurraldea, populazioa eta subiranoa nahiz independentea den gobernua duen entitatea.

2. ESTATUAREN OINARRIZKO EDUKINAK NAZIOARTEKO ORDENAMENDUAN
2.1. Lurraldea

Definizioa: Estatu batek bere botereak modu eraginkor, esklusibo eta baliozko batean egikaritzen dituen espazio fisiko edo geografikoa. Definizio honek adierazten du lurraldea egonkortasun faktore bat bezala ulertu behar dela. Lurralderik gabe ez dago botererik egikaritzea, eta ondorioz ez dago Estaturik, eta lurraldea dela kontsideratu ahal izateko nolabaiteko botereen egikaritza eraginkorra izan behar da.


Lurralde espresio honen barruan barnebildu beharreko eremuak dira lur-eremua, aire-espazioa eta itsas-espazioa, hau da, Estatu baten subiranotasun-pean geratzen diren eremu guztiak.


Hiru eremu hauekin batera, beste eremu bat sartu da azken urteotan: dimentsio ekonomikoa. 1803 (XVII) ebazpenetik hasita, eta Estatuen betebehar eta eskubide ekonomikoen kartako 2. artikulura heldu arte, nolabaiteko garapena eman da, eta gaur egun ulertzen da Estatu guztiek modu aske eta iraunkor batean egikaritzen dutela subiranotasuna bere lurraldeen gainean, baina termino honen barruan ulertu behar da ere lurralde horietan dauden ondare, natur-baliabide eta iharduera ekonomikoak.

2.2. Antolakuntza politikoa (gobernu subiranoa)

Ikuspuntu doktrinal batetik, antolakuntza politikoak hiru ezaugarri nagusi ditu:

- Pertsona guztiengan eragina duen menperatze-ahalmena, hau da, boterea. Botere hau ezin da eskuordetu, ezin da delegatu.

- Auto-antolakuntza boterea den neurrian, Estatuari dagokio esklusiboki, eta bere boterearen adierazpen bat du.

- Jatorrizko boterea denez, nazioarteko ordenamenduaren arabera eratzen da, eta honekiko dependientea (menpekoa) da. Hau da, Estatuaren gainetik ezer ez dagoenez, mundu osoa arautzen duen ordenamenduaren menpekoa da soilik (Nazioarteko Zuzenbide Publikoa), Estatu subirano horiek sortutako ordenamendua.

2.3. Populazioa

Estatuak lurraldearen gain egikaritzen duen eskuduntzaz gain, badago beste eskuduntza garrantzitsu bat: eskuduntza pertsonala. Estatuaren eta pertsona talde jakin baten arteko lotura izango da naziotasuna.


Eskuduntza honen ezaugarri nagusia: Estatuak duen esklusibitatea. Hau adierazten du naziotasuna eskuratzeko eta galtzeko baldintzak Estatuek ezartzen dituztela. Hala ere, gaur egun honi ñabardura batzuk egin behar zaizkio: Giza Eskubideen Deklarazioaz geroztik, naziotasuna pertsona ororen eskubidea da, eta beraz, Estatuaren ahalmena eremu honetan ez da hain absolutua izango, egia bada ere Estatuak bere naziotasuna lortzeko baldintzak ezar ditzakeela.


Populazioaren esparruan, hiru eremu:

- Pertsona fisikoen naziotasuna. Barne mailako eskuduntza denez, Estatuek finkatuko dituzte naziotasuna lortzeko eta galtzeko bideak.

- Pertsona juridikoen naziotasuna. Bi irizpideren araberakoa da: eratzen den leku fisikoaren araberakoa, eta aplikatzen zaion ordenamenduaren tokiaren arabera.

- Objektuen naziotasuna: itsasontziak, hegazkinak, urpekariak eta espaziora bidaltzen diren jaurtigaiak. Hau da, ulertzen da objektu hauek guztiek naziotasun bat dutela.

3. ESTATUAREN NAZIOARTEKO ESTATUTUA
3.1. Estatuaren nazioarteko estatutua gidatzen duten printzipioak

Estatuaren nazioarteko estatutuaren printzipio gidariak subiranotasunaren bi elementu dira: independentzia, eta Estatuen arteko berdintasuna. Aldi berean, beste hirutan gauzatzen dira hauek: Estatuak bere lurralde eta nazionalekiko duen eskuduntza esklusibo, autonomo eta osoa, beste Estatuen barne-arazoetan ez sartzeko printzipioa, eta Estatuak Nazioarteko Zuzenbidearekiko duen menpekotasun printzipioa. Printzipio hauek guztiak nazioarteko harremanen iraunkortasuna eta egonkortasuna bermatzen dute, eta, era berean, Estatuaren existentzia ere.

3.2. Nazioarteko ordenamenduak Estatuari egotzitako botereak
- Espazio botereak lau eremutan gauzatzen dira:

+ Estatuaren subiranotasunpean eta eskumenpean dauden espazioen gainean ematen diren ihardueren erreglamentazioen bidez.

+ Bertan aurkitzen diren pertsonen iharduerak erreglamentatuz, bai lurralde horren barruan dauden bitartean, bai kanpoan dauden bitartean (Zuzenbide Penalaren ezaugarria den lurraldetasun printzipioaren salbuespen gisa).

+ Askotan botere horiek nazioarteko espazioetara edo pertsona jakin batzuetara heda daitezke (adibidez, itsas-zabalaren kasuan garatzen diren lurraldez-gaineko eskuduntzak: droga daraman ustetan itsasontzi bat geldiaraztea...).

+ Estatuen artean ematen diren erlazio diplomatiko eta kontsularren kasuan. Hauei harreman-eskuduntzak deitzen zaie.

- Estatuko botereak.

+ Estatuak nazioarteko mailan duen nortasun juridikoarekin erlazionatuak dauden botereak. Alde batetik, honen adibidea izango dugu Estatuak Nazioarteko Zuzenbidea eratzeko prozesuan parte hartzeko duen ahalmena edo boterea. Bestetik, nazioarteko subjektuak sortzeko duen ahalmena ere.

+ Orain aipatu ditugun botere horiek guztiak eskuduntza esklusiboak dira (sistema politikoa hautatzea, monetaren zehaztapena, naziotasunaren inguruko arauak...). Hala ere, eremu zabal bat Nazioarteko Zuzenbidearen bitartez eraentzen da. Era honetan, bideratu nahi da Estatuen botereak beste batzuen subiranotasuna ez urratzea, ezta nazioarteko komunitatearen interesen kontra joatea ere.

4. ESTATUA ETA BERE ORGANOEN INMUNITATE-ESKUMENA. EXEKUZIO-INMUNITATEA. ERREGIMEN JURIDIKOA
4.1. Alderdi orokorrak

Eskumen-inmunitatea nazioarteko printzipio bat da. Honen bitartez Estatu bat ezingo da beste Estatu baten eskumenpean geratu zenbait baldintza emanez gero. Hau izaera prozesaleko printzipioa da, salbuespen moduan funtzionatzen duena.


Printzipioa: Estatuko auzitegien eskuduntza baliogabetzen da nazioarteko beste subjektu batzuk epaitzeko orduan, edota hauen erabakia egikaritzek orduan.


Hau XIX. mendean hasten da, batez ere Estatu liberaletik Estatu sozialera igarotzen denean. Igarotze honetan, Estatuaren iharduera zabaltzen da, eta arazoak ugaritzen dira. Honela, eskumen-inmunitatea sortuko da.


Nazioarteko Zuzenbide Komisioak proiektua prestatu du honen inguruan, eta bertan adierazten du eskumen inmunitatearen oinarriak Nazioarteko Zuzenbidean aurki daitezkeela, baita Estatuen praktikan, eta oinarritu daiteke bai Estatuen subiranotasunean, bai berdintasun printzipioan, baita independentzia eta duintasun terminoetan.

4.2. Estatuen inmunitatearen kodegintza

(...)

4.3. Estatuaren eskumena, bere organoen eta bere ondasunen inmunitatearen erregulazioa eta irispena

XIX. mendetik aurrera inmunitatea onartu edo baztertzeko bi sistema nagusi garatu dira: inmunitatea absolutuaren teknika, eta inmunitate erlatiboaren teknika.


Inmunitate absolutuaren teknika batez ere EEBB eta Britainia Handiaren kasuan erabili izan da (gaur egun, soilik EEBBtan). Honen arabera, beti eskainiko da inmunitatea, eta ondorioz izaera prozesaleko salbuespen absolutu bezala ulertuko da. Honela, Estatu bezala egiten den guztia babestua egongo da, ezingo dute beste Estatuek epaitu.


Inmunitate erlatiboaren teknika Europa kontinentalean erabiltzen da batez ere. Honela, bereizten da Estatuaren kanpo-iharduerak eta beste motatako iharduerak. Honekin lortu nahi da botere publikoaren egikaritzan burutzen dituzten egintzen kasuan inmunitatea arrezagutzea, baina bestalde Estatuak kudeatzaile moduan jokatzen dutenean, Zuzenbide pribatuko klausula normalak erabiliz, inmunitatea ez onartzea. Arazoa da jakitea noiz gauden bata edo bestearen aurrean, eta horretarako bi irizpide erabiltzen dira: egintzaren izaera aztertzea (noiz diren Estatuaren ekimena eta noiz partikularrena), eta egintzaren objektua (xedea) begiratzea.


Nazioarteko Zuzenbide Komisioaren Proiektuan bi irizpide horiek jasoko dira. Testuak ez du jasotzen xede publikoaren definizio hori, eta honela sortu den arazoa da Estatuak hutsune honetaz baliatu daitezkeela. Ondorioz, partikularrentzat arauketa kaltegarria suertatu daiteke. Hala ere, hainbat salbuespen espresu jasotzen dira: jabegoaren eta edukitzaren inguruko eskubideak eta atzerriko pertsona fisikoek egindako eragiketa komertzialak... Beste aurrikuspen bat egiten da inmunitate hau alde batera uzteko: Estatu batek horri uko egitea.

4.4. Estatuaren exekuzioa eta bere ondasunen inmunitatearen erregulazioa eta irispena

Estatuen inmunitatearen inguruan, exekuzioaren inmunitatea ere ematen da. Oinarria: Estatu bat beste baten menpe ezin bada geratu, ezingo da ere bere kontra sententziarik exekutatu. Printzipio bezala, exekuzio eza emango da ondasun jakin batzuetan: helburu komertzialak ez dituzten ondasunak (helburu komertziala badute, Estatuek ezingo dute inmunitatea erabili, bestela euren egoera ekonomikoa indartuko luketelako). Inmunitatearen salbuespenak:

- Estatuak berak espreski exekuzio hori onartzea

- Estatuak ondasun jakin batzuk demanda bati erantzuna emateko erreserbatu dituenean.

- Estatuaren ondasun zehatz batzuek zerbitzu publikoko funtzioak ez diren beste funtzio batzuk betetzen dituztenean.

4.5. Estatuen inmunitateari buruzko Espainiako ordenamenduaren arauak

PAGE  
1

